
					ఈ పుట ఆమోదించబడ్డది


శా. నీవారిన్ నిరతంబు నీవు కరుణానిర్నిద్ర భద్రాత్ములన్

    గావింపం దలపోసె; దేము నభిషేకస్ఫూర్తి నేవేళ నీ

    సేవాన్చావిధు లాచరించు టెదలోఁ జింతించి మావారినిన్

    నీవారిం బలెబ్రోవఁగాఁదగదె తండ్రీ! నీకుమృత్యుంజయా!



శా. లోనం బుట్టవు కీటకచ్ఛటలు, కల్లోలంబులుం గల్ల, విం 

    తేనిన్ వక్రత నేఁగుజీవనములే, దేపంకసంపర్కమున్

    గానన్ రాదు; వియచ్చరత్వమ సదా కల్పించి నా కీపయిన్

    రానీకయ్య! పునర్మహీపతనసంత్రాసంబు మృత్యుంజయా!



మ. భువిఁ జచ్చున్ దివి జొచ్చు; నచ్చటను జావుం గాంచి చొచ్చున్ భువిన్

    భువిచావున్ దివిచావు నాఁగ నిటుచావుల్ రెండు భూతాళికిన్;

    భువి చావున్సుఖసుప్తివోలెఁ బడయంబో నౌనుగాకక్కటా

    దివి చావున్ ననుఁజావనీకుముకపర్ది స్వామి! మృత్యుంజయా!



మ. బహుధాభూతవిలాసకందుకకళాప్రజ్ఞన్ సదా తన్ముహు

    ర్ముహుకుద్య త్ప్రపతద్గతి క్రమములన్ మోదింతె? యుష్మత్కరా

    బ్జహతిన్ మింటికిఁ దూలి నేలఁ బడగా సంసిద్ధమైయుంటి, నీ

    కుహనాభేలస మేలనాయెడల నీకుందండ్రి! మృత్యుంజయా!



శా. గంగాశీతలశీకరప్రకరసాంగత్యంబు దివ్యాంగనా

   సంగీతామృతపానవైభవ ముదంచత్కామరూపంబు, నా

   కుం గల్పింపుము శాశ్వతమ్ముగ నధ;కూపమ్ము చేకూర్ప కో

   గంగాసంకలితోత్తమాంగ! భవభంగా! లింగ! మృత్యుంజయా!














[image: ]

[image: ]

"https://te.wikisource.org/w/index.php?title=పుట:Kankanamu020631mbp.pdf/26&oldid=230955" నుండి వెలికితీశారు


					వర్గం: 	ఆమోదించబడ్డవి




				

			
			
		

		
			

		 ఈ పేజీలో చివరి మార్పు 8 ఆగస్టు 2018న 10:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

